
Lex 13: An de Küst 

 

 

Emma:  Ik freu mi op den Utflug! Fein, dat dien Papa ok dorbi is, Paul! 

Paul:  Kiek mal, he hett sik glieks wedder en Fisch-Rundstück ruthaalt, 
dor heff ik nu aver ok Smacht op. Papa! 

Pauls Vadder: Ja? Wat is al wedder los? 

Paul:  Haalst du för Emma un mi ok Fisch-Rundstück vun de Bood? 

Pauls Vadder:  Ja, geiht kloor. Un denn fohrt de ole Kutter Pelle glieks los. Fru 
Hansen hett al twintig Euro för jem all betahlt. 

Emma:  Wo ist Fru Hansen egentlich? Ik heff ehr gor nich mehr sehn. 

Arne:  Se kickt sik den Kutter Pelle al mal vun binnen an, Paul sien 
Papa passt op uns op! 



Emma:  Na denn is ja goot. Klattert wi egentlich ok noch op den 
Lüchttoorn? Dat weer fein! 

Clara:  Dat maakt wi hüüt Nameddag, dat is al afsnackt. Dor köönt wi 
wiet op de See kieken! Un süh mal, so en feine Fresenhuus hett 
mien Opa ok, aver woanners. Dor is en Kroog binnen! 

Markus:  Telse ehr Lenkdraken flüggt glieks weg, oder se flüggt mit den 
Lenkdraken weg, wat is dat för en däägten Wind! De Schaap 
mit ehr dicke Wull stöört dat gor nich. 

Arne:  Ne, dorüm sünd dat ja ok Diekschaap. Kaamt, wi mööt an 
Boord, uns Tour geiht glieks los! Un achteran will ik mal in den 
Strandkorf sitten! 

Emma:  Dat wullen Annika un ik doch al maken, dor heff ik mi al so lang 
op freut! 

Arne:  Kriegt wi torecht. Nu an Boord! Telse, kummst du ok mit dien 
Draken? 


